
NAMMINERSORLUTIK OQARTUSSAT / GRØNLANDS SELVSTYRE / GOVERNMENT OF GREENLAND

Aalisarnermut, Piniarnermut Nunalerinermullu Naalakkersuisoq 
Medlem af Naalakkersuisut for Fiskeri, Fangst & Landbrug
Minister of Fisheries, Hunting & Agriculture

Hr. Inatsisartunut ilaasortaq Jakob Skade, Kattusseqatigiit Partiiat
HER

Naalakkersuisunut ukioq kaajallallugu piniartut ameerniarsinnaanissaan-
nik qularnaarinissamut pilersaaruteqarnersut apeqqummut nr. 80-imut 
akissut 

Naalakkersuiusunut  ukioq  tamaat  ameersinnaanissap  qularnaarneqarnissaanik 
pilersaaruteqarnersut  Naalakkersuisoqarfinnut  apeqquteqaatit  22.  september 
tiguarput.

1)  Piniartut  puisit  amiinik  ukioq  tamaat  tunisinnaanissaat  qularnaarniarlugu 
Naalakkersuisut qanoq pilersaaruteqarpat? 

1)-imut  tunngatillugu;  EU-p  puisit  amiinik  eqqussinissamut  avammullu 
tuniniaanissamut inerteqqutissamut maleruagassamut siunnersuut aallartimmaguli 
nunarsuarmi puisit ameerniarneq ajortumik qisuariareerpoq. Taamaattumik Great 
Greenlandimut  Kopenhagen  Fur-imi  akitsorterussinermi  amermik 
tunisaqarsinnaanngilaq  2008-mi  2009-miluunniit,  tamannalu  ammeriviup 
aningaasaqarniarneranut  ajorluinnartumik  kinguneqarsimavoq,  tassami 
sullissinissamik  isumaqatigiissutip  ilusilersorneqarneranut  apeqqutaasimammat 
amernik ataavartumik tunioraanissaq.

Aalisarnermut,  Piniarnermut  Nunalerinermullu  Naalakkersuisoqarfiup  (APNN) 
aamma  Great  Greenlandmik  2009-mi  sullissinissamik  isumaqatigiissutip 
ilusilersorneqarnerani  pingaartinneqarpoq  piniartoq  ameernermini  ukiuni  siuliini 
akiusut  atorlugit  akilersillugu  tunisisinnaanissaa,  massa  Great  Greenlandip 
aningaasaqarniarnera ajornartorsioraluaqisoq, nammineerlunilu akiliisinnaanermut 
periarfissaqanngimmat.  Tamatuma 2009-mi  septemberimi  ammit  akiisa  2009-mi 
qaammatini  sinneruttuni  pisiortornermi  akissaqaannarnissaq  qularnaarniarlugu 
amermut  ataatsimut  aki  310  kroniniit  240  kronimut  apparneqarnera 
pisariaqartilersimavaa.  Sullissinissamut  isumaqatigiissutip  ilaa  pingaarutilik 
tassaavoq  novemberimi  decemberimilu  ameerniarnikkut  periarfissaqarnissaa 
periarfissinniarlugu, tamannalu akit apparneratigut qularnaarniarneqarsimavoq.

Aalisarnermut,  Piniarnermut  Nunalerinermullu  Naalakkersuisoqarfiup   Great 
Greenlandillu  akornanni  2010-mi  sullissinissamik  isumaqatigiissutip 
ilusilersorneqarnerani  suli  utaqqineqarpoq  2010-mi  Aningaasaqarnermut 
Inatsisissap Inatsisartuni UKA 2010-mi suli suliarineqarnera. Uannut isorliunerusuni 
piniartut  pisariaqartitaminnik  isertitaqarsinnaanerata  qularnaarneqarnissaa 

pingaarluinnarpoq,  tassami  puisit  ameersinnaaneq  ilaqutariinnut  ataasiakkaanut 
inuuniarnerannut pingaarutilerujussuummat.

Tunngavilersuininni  taasavit  ilagaat  KNAPK-mik  tusarniaasimaneq,  uangalu 
erseqqissassavara  KNAPK  tamatigut  aalisarnermut  piniarnermullu  tunngasunik 
taakkununngalu  attuumassuteqartunik  APNN-imiit  tusarniarneqartartuummat. 
Iliuuseqarfissani  pingaarutillinni  arlalinni  KNAPK-mik  aaqqissuussamik 
suleqatigiinnikkut ingerlapput, assersuutigalugu taaneqarsinnaapput januarimi EU-
mut  puisinut  tunngatillugu  tusarniaalluni  tikeraarneq  aammalu  avannaanut 
illoqarfinni  nunaqarfinnilu  qulini  innuttaasunik  ataatsimiititsisarluni  2009-mi 
angalaneq. Taamatuttaaq  aamma puisit amii pillugit KNAPK-p Great Greenlandillu 
akornanni isumaqatigiissutaasarpoq.

Naggaataatigut  taarusuppara  aalisartut  piniartullu  allakkut  aningaasarsiornikkut 
isertitarisinnaasaat  pillugu  suliaq  ingerlammat,  tassungalu  ilanngullugu 
taaneqarsinnaammat  assersuutigalugu  2009-mi  aasaanerani  mitit  qiviuinik 
katersuinissamut  suliaqartitsineq aammalu avataannit  aqunneqartumit  eqalussuit 
pillugit misileraanerit suliarineqarnerat.

Inussiarnersumik inuulluaqqusillunga

Ane Hansen
Aalisarnermut, Piniarnermut Nunalerinermullu Naalakkersuisoq 

